Vježba br.6

Skeletni sistem riba


Skeletni sitem kičmenjaka predstavljen je skupom čvrstih djelova, skeletnih organa čija se uloga sastoji u tome da podupiru ili zaštićuju mekane djelove tijela, u isto vrijeme i da posluže kao oslonac za organe kojima pripada funkcija kretanja (mišići). Po porijeklu i položaju skelet kičmenjaka je unutrašnji.

Današnje ribe se dijele na ribe sa hrskavičavim skeletom (Chondrichthyes) i ribe sa koštanim skeletom (Osteichthyes). Košljoribe (Teleostei) su najbrojnija grupa riba sa koštanim skeletom i daleko najbrojnija grupa riba uopšte. Naše slatkovodne ribe, izuzev Acipenseridae čiji je skelet djelimično okoštao, pripadaju košljoribama.

Kičmenica riba je podijeljena na trupni i repni region. Sastoji se od različitog broja pršljenova (šaran 36-37, pastrmka 56-59, jegulja 111-119) koji su međusobno povezani čineći glavnu tjelesnu osovinu. Prvi pršljen trupnog regiona se unekoliko razlikuje od ostalih pršljena ovog regiona koji su uglavnom međusobno slični. Ovaj pršljen se vezuje za lobanju. Rebra se vezuju za sve pršljene trupnog regiona, dok pršljeni u repnom regionu imaju hemalne luke.

 Kičmeni pršljen (vertebrae) se sastoji iz: tijela pršljena, jednog ili dva para lukova i nastavaka koji polaze sa tijela pršljena i/ili lukova. Košljoribe imaju amficelne pršljene (prednja i zadnja strna tijela pršljena su ljevkasto udubljene). Sa dorzalne strane tijela pršljena polaze neuralni luci (arci neuralis), spajaju se i zajedno sa tijelom pršljena obtazuju otvor. Otvori svih kičmenih pršljenova formiraju kičmeni kanal (canalis vertebralis) kroz koji prolazi kičmena moždina. Od mjesta spajanja neuralnih lukova polazi više li manje izraženi trnoliki nastavak. Hemalni luci (arci haemales) polaze sa ventralne strane tijela, spajaju se i formiraju trnoliki nastavak. Hemalni luci postoje samo u repnom regionu. Otvori između tijela pršljena i hemalnih lukova pršljena repnog regiona obrazuju kanal (canalis haemalis) kroz koji prolaze krvni sudovi.

Skelet glavenog regiona je najsloženije građeni dio skeleta. Sastoji se od lobanjske čaure (neurocranium) koja štiti mozak i čulne organe glavene oblasti, visceralnog skeleta (splanchnocranium) i kožnih skeletnih elemenata (dermatocranium). Lobanjska čaura ima nekoliko regiona: potiljačni (okcipitalni), slušni (otički), očni (orbitalni) i mirisni (etmoidni). Visceralni skelet sastoji se od 7 pari lučno savijenih skeletnih elemenata. Prvi i drugi visceralni luk stupaju u bliže anatomske veze sa lobanjom, dok ostali skeletni elementi imaju ulogu u podupiranju škrga.

